Tema: Dis oorlog! Satan en sy twee sterkste generaals teen die kerk van die Here -
teen jou! Staan vas en volhard, gewapen met die boodskap van God se oorwinning!

Lofsang ter voorbereiding van die erediens
Ps.48-1:1,2
Ps.91-1:1, 2, 6 (tweede melodie)

God en ons ontmoet mekaar
Intreelied: Sb1-6:1, 2
Votum

Seén

Loflied Ps. 68 - 1; 9, 10, 16
Geloofsbelydenis: 12 Artikels

Ons verootmoedig ons voor God
Wet uit Rom. 13: 8 — 14

Sing Sb. 14 - 1: 1

Gebed

God bedien aan ons sy Woord en ons ontvang dit aktief in geloof
Skriflesing: Open. 12: 1 -9 en

Open13:1-4en11-18en

Open 14:1 - 5.

Sing Ps. 74 - 1: 13, 14, 15, 16 (Kleuters gaan na hulle bediening);
Woordverkondiging

Ons antwoord op die Woordbediening
Gebed; Sing Sb. 14 - 3: 1, 2, 3;

Seén

Amenlied: Sb 13-3.



Geliefde brs en srs

Die toneel wat in hierdie hoofstukke voor ons o€ afspeel is baie ontstellend! Ons sou
in vandag se vliekterme 'n ouderdomsbeperking op hierdie tonele plaas. Dit is nie
geskik vir klein kindertjies nie! Dis 'n toneel van bloeddorstige en skrikwekkende drake
en diere wat 'n swanger vrou en haar baba en gelowiges wil doodmaak! Dis 'n toneel
van geweld en oorlog, van bloed en lyding!

Jy moet vra: hoekom wys die Here vir ons hierdie skrikwekkende dinge? En die
antwoord is: om vir ons die wrede werklikheid en die dringendheid van die aanslag van
Satan en sy magte te wys! Die rooi Draak, die duiwel, Satan, die slang van ouds is nie
maar net’n mitologiese figuur om kinders bang te maak en gelowiges in hulle spoor te
laat trap nie! Daar word mos beweer dat God hierdie gewaande vyande soos
strooipoppe opstel om ons bang te maak en ons te oorreed om in Hom te glo! Dis
waarom mense die bose en die aanslag van die bose afmaak as onwaar en die hel tot
n mite verklaar het!

Nee, geliefdes, ons stryd teen die bose is 'n harde werklikheid waarteen God ons
dringend wil waarsku. Hy wil ons toerus vir hierdie stryd en ons op die oorwinning wat
Jesus reeds vir ons behaal het. So kan ons die vyand ken en ons beskerm teen sy
aanvalle met die wete dat hy reeds oorwin is.

Brs en srs, in hierdie 3 hoofstukke wil die Here vanmore vir ons sé: Dis oorlog! Satan
en sy twee sterkste generaals teen die kerk van die Here - teen jou! Staan vas en
volhard, gewapen met die boodskap van God se oorwinning!

Ja, dis oorlog! Dit is God en sy koninkryk van lig teen Satan en sy bose magte van die
donker! En ek en jy is deel van hierdie oorlog! Dit gaan uiteindelik oor die stryd om ons
geloof in God te behou midde die aanslag van Satan, sy versoekinge en aanval en sy
leuens wat ons van God af wil wegtrek in sy mag van donker verlorenheid!

Die toneel begin met Johannes wat “’'n groot teken” in die hemelruim sien: 'n vrou met
die son as 'n kleed om haar, die maan onder haar voete en 'n kroon van twaalf sterre
op haar kop! Sy is die kerk van die Here! Draer van God se lig met haar “sonrok” en
sy regeer namens God hier op aarde, met haar haar kroon van 12 sterre. Die stryd
gaan om haar behoud as bruid van Christus!

Die aanslag van Satan op die kerk van die Here was op sy hewigste net voor en tydens
Christus se koms na die aarde! Die “swanger vrou” verwys na die tyd toe Christus uit
die kerk (uit die stam van Juda) gebore moes word en Satan het alles in sy vermoé
gedoen om dit te wou keer!

Wie is die vyand? Johannes sien ook 'n ander teken verskyn: 'n groot rooi draak met
sewe koppe en tien horings en sewe heerserkrone op sy koppe! Hy is die metafoor vir




Satan en sy bose magte wat wou keer dat Christus gebore word. Hy staan gereed om
die die vrou se kind dood te maak!

Maar God laat nie sy plan keer nie! Christus word gebore om oor die wéreld en oor
Satan te regeer! In ons teks word bykans niks van Jesus se aardse lewe gesé nie,
behalwe dat Hy met sy hemelvaart na God in die hemel weggeruk is en daar regeer!
En Satan word na 'n oorlog met Migael en sy engele uit die hemel gegooi.

Daar is vreugde in die hemel oor die gelowiges wat in Christus die oorwinning oor hom
behaal het! Maar die gelowiges op aarde word gewaarsku. Die draak is op die aarde
gegooi waar hy nou sy volle aanslag op die kerk rig! Daar is 'n uitroep van dringende
waarskuwing vir die gelowiges op aarde! Die draak is woedend en die vrou — die kerk
— vlug na die woestyn waar God haar bewaar teen die aanvalle van Satan!

Maar Satan gee nie op nie! Hy ontplooi die eerste van sy sterkste generaals in die
geveg! Die skrikwekkende dier uit die see! Die Satan span die ongelowige wéreld in
teen die kerk! Mense en magte wat duidelik en onbeskaamd teen God en Christus en
teen die kerk optree om die kerk en so die gelowiges te vernietig! Hierdie dier is die
antichris waarteen Christus ons gewaarsku het en waarvan Johannes alreeds in sy
briewe oor geskryf het! Goddelose mense — indiwidue of heersers of regering — wat
doelbewus en onbeskaamd God Drie-enig teenstaan, die Woord wil uitwis en
gelowiges wil vernietig!

En die ongelowige wéreldse mense loop agter hierdie magte aan! Brs en srs, ons sien
hierdie aansalg vandag in die wéreld! “n Vloedgolf van ongeloof en antichristelike
mense wat doelgerig God en alles waarvoor God staan, Christus en sy kruis, die kerk
en die gelowges haat en tot niet wil maak! Hierdie aanslag is elke dag 'n werklikheid in
ons lewe! Ons kry van dit mense, van georganiseerde magte en regerings. Ons loop
ons in hierdie mense vas op elke terrein van ons lewe — ja selfs by die werk, in ons
familie en vriende!

Maar steeds is Satan nie tevrede nie! Hy ontplooi 'n tweede magtige generaal in die
stryd: die dier uit die aarde! Hy het twee horings gehad soos 'n lam sn maar het soos
'n draak gepraat! Duidelik die metafoor vir verleiding, dwaling en leuens! Lyk soos 'n
lam maar praat soos 'n draak! Dit is die aanslag van Satan om die Waarheid van die
Woord van God en die evangelie van Christus met misleiding, verdraaings en leuens
tot niet te probeer maak! Die valse profete van die Ou Testament en die valse leraars
wat alreeds in die gemeentes van die Nuwe Testament die apostels teengestaan het
en mense mislei het om die leuen te glo!

Hierdie magte van die valse profeet gaan steeds van krag tot krag! In die moderne
wéreld met sy tegnologie is dit so maklik om inligting en leuens by elke kind in sy kamer
op bed te kry met internet, en sosiale media! 'n Suksesvolle stryd word gevoer om
gelowiges met leuens van die waarheid van die Bybel weg te rokkel!



Meer en meer mense wat in die naam van godsdiens val vir die leuens van Satan!

Die krag en sukses van hierdie valse profeef word beskryf met die metafoor van 'n
teken wat mense op hulle voorkop en regterhand moet dra! Die dwang wat op mense
geplaas word om hulle eers met die leuens van Satan te identifiseer voordat hulle die
voorregte van die wéreld mag geniet! Hierdie merk is ook die naam van die dier en
word met die getal 666 weergegee! Brs en srs, hierdie is geen fisiese merk van die
valse profeet nie, maar dui daarop dat die valse profeet mense in hulle denke (die
voorkop) en in hulle dade (die hand) oorreed om die leuens te glo!

Die getal 666 dui bloot maar’n menslik getal teenoor die getal van God wat 777 is! Die
mens wat God aanval en God wil vernietig

Geliefdes, in die lig van hierdie dinge wat die Here vir ons wys, mag ek en jy nooit die
aanslag van Satan met sy antichristelike mense en magte en valse profeet en die wat
in hom glo, onderskat nie! Drie keer in die 3 hoofstukke word ons gewaarsku om vas
te staan in ons geloof in God! Ons word gewaarsku om daarin te volhard om God
gehoorsaam te volg in hierdie wéreld! Ons moet dit doen met ons hele hart, met ons
hele siel, met ons hele verstand en met al ons kragte!

Ons moet ons nie laat flous deur selfs gelowiges wat beweer dat die Satan-storie 'n
gogga maak vir baba bang verhaal is nie! Ek en jy staan dag vir dag op die slagveld
van ons geestelike lewe as teikens vir Satan en sy magte! Ons moet bedag wees op
sy metode en aanvalle op verskillende maniere: fisies, geestelik, emosioneel en in ons
denke!

Petrus waarsku ons tog ook dringend in 1 Petrus 5: Wees nugter, wees wakker! Julle
vyand die duiwel loop rond soos 'n brullende leeu, op soek na iemand om te verslind!”
Wees bedag op die mense en die dinge waaraan jy jouself en jou kinders blootstel!
Wees bedag op die leuens en verleiding wat elke moontlike platform — selfs die kansel
— sal gebruik jou van God te skei! Jy kan nie meer goedskiks aanvaar dat alles wat jou
aangebied word, OK is nie!

Kyk na die invloed van 'n mensdom wat al hoe meer van God af wegdwaal en of jy nie
ook al in jou toewyding verslag het nie! Hoe hanteer jy jou beproewinge? Gee dit nie
vir Satan geleentheid om jou te laat twyfel nie! Staan jy sterk teen versoekinge — of
gee jy maar toe in die naam van “ek is maar net'n mens” om later te glo dat God jou
sal vergewe?

Ja, geliefdes, dit is inderdaad oorlog! Maarn oorlog waarvan die uiteinde reeds duidelik
is! Daarom rus die Here ons ook tussen hierdie bloedige tonele toe met die boodskap
van Jesus se oorwinning! Ons moenie moedeloos of bang word en opgee nie! Nee,
ons juis met die oorwinning wat Jesus reeds behaal het, volhard tot die einde toe!




So tussendeur die tonele op die slagveld, openbaar ons Vader reeds vir ons dat die
oorwinning oor Satan en sy magte behaal is! Hy is besig met sy laaste poging teen
God en sy koninkryk! Christus het hom reeds hier op aarde oorwin! Hy het bose geeste
uit mense gedryf en Satan gebind! Aan die kruis het Jesus Satan oorwin deur te betaal
vir ons sonde en skuld en so die mag van Satan oor ons te breek! Die oorwinning oor
die dood was finaal met Jesus se opstanding en die Here Jesus se oorwinning is
bevestig met sy hemelvaart! Die oorwinningsvure brand reeds met vreugde in die
hemel! En die Here verseker ons van die oorwinning wat kom!

Daarom wys die Here vir ons ook hierdie oorwinning! Johannes weer 'n visioen! Maar
nou sien Hy Christus staan op die berg Sion en by Hom die 144 000 gelowiges. Die
simboliese getal van mense wat deur God uitverkies is en bewaar word vir die dag van
oorwinning as Christus weer kom! Onthou julle? ook hulle het 'n metaforiese merk op
hulle voorkop! Die naam van God en van Christus op die voorkoppe van die gelowiges!
Die teken metafoor van mense wat in God bly glo het en volhard het in hulle geloof en
wat deur God bewaar is deur hierdie stryd. Hierdie skare van ontelbare gelowiges sing
reeds die lied van oorwinning!

So seker sal ons oorwin dat ons nou reeds daaroor mag sing!

Ja, selfs al het van hierdie gelowiges hulle lewe in hierdie oorlog verloor! God bewaar
hulle vir die finale oorwinning! Daarom stuur God 'n eerste engel uit om die wéreld te
waarsku om hulle te bekeer in in God te glo! Die tweede engel kondig die val en einde
van alle ongelowiges aan. Die derde engel kondig die finale oordeel aan waar Christus
self sal kom om Satan en sy magte te straf. Die Here Jesus word voorgestel as Een
wat kom om te oes! Die sekel is in sy hand en sy engele kom met sekels in hulle hande
om die ongelowiges af te oes van die aarde en hulle in die parskuip van sy oordeel te
vernietig!

Daarom geliefdes, moet ons nie bang wees vir hierdie stryd nie! Ja, ons Vader waarsku
ons oor die werklikheid van ons stryd teen die bose! Hy roep ons op ons te volhard in
hierdie stryd en God rus ons toe met die boodskap van Jesus se oorwining! Ons deel
nou reeds in sy oorwinning! Ek en jy kan oorwin oor die sonde in ons lewe! Ons kan
oorwin oor die verleidinge en versoekinge van die Antichris en die valse profeet! Ons
kan in die geloof volhard omdat die Heilige Gees aan ons die wysheid gee om die getal
van die dier te ontsyfer en die leuens en valsheid te ontbloot! Ons ken sy leuens en
die Heilige Gees lei ons ons in die waarheid!

Ja, in’n oorlog sterf mense! Maar al moet ons sterf, is dit vir ons 'n seénévan die Here!
Kyk wat se God in hf 14: 12 — 14: Hier het die gelowiges volharding nodig! Dit is wat
God ons gee! En dan kondig God self uit die hemel aan dat as gelowiges in hierdie
stryd sterf — is dit vir hulle 'n geseende dag! En die Heilige Gees bevestig dat ons dan
sal rus van die stryd!




Geliefde br en sr, ek en jy is nie weerlose slagoffers in hierdie stryd nie! Die Here rus
ons toe! So moedig Paulus ons aan in Efes. 6 : Soek julle krag in die Here en sy groot
mag! Christus het klaar oorwin en ons sal oorwin!

" 14Bly dan op julle pos, toegerus met die waarheid as gordel om julle heupe, die
vryspraak deur God as borsharnas, '®en die bereidheid om die evangelie van vrede te
verkondig as skoene aan die voete. '®Daarby moet julle altyd geloof as skild in die
hand hé&, want daarmee sal julle al die brandpyle van die Bose kan afweer. '’Sit
verlossing as helm op en vat die swaard van die Gees, dit is die woord van God. '®Doen
dit alles biddend en smeek God by elke geleentheid deur die Gees. Wees waaksaam!”

Ja, dis oorlog — maar God het ons gereed gemaak deur die oorwinning wat Jesus vir
ons behaal het! Volhard tot die einde toe! Psalm 89 (AFR1983)



